
Online jokoen gaineko tributuak Ekonomi Itunean

Aurkibidea: I. Sarrera.—II. Jokoaren gaineko eskuduntza banaketa.—III. 
Jokoaren gaineko tributuak. III.1. Estatua eta Eraentza Orokorreko Auto-
nomi Erkidegoek burututako arauketa. III.2. Lurralde Historikoek burutu-
tako arauketa.—IV. On line bideen bitartez egikaritutako jokoaren gaineko 
tributuak.—V. Ondorioak.

I. Sarrera

Egungo gizarte modernoetan, aisialdiko denborak irabazi duen garrantziarekin giza-
kiak jokoarekiko duen joera izugarri garatu eta zabaldu egin da. Jokatzeko aukerak 
ugaldu eta dibertsifikatzearekin batera, jarduera honek gero eta garrantzi handiagoa 
irabazi du ekonomian.

Administrazioak arreta berezia jarri izan du jokoarengan, ez soilik ekonomian duen 
garrantziarengatik baizik eta, batez ere, gizartean bertan eduki dezakeenarengatik. Ildo 
honetan, jokoa arautzen duen legedian nolabaiteko kutsu moralizatzaile bat agertzen 
da, aurrerago ikusiko dugun moduan, tributu ikuspuntu batetik ere jarduera honen egi-
karitza saihesten edo zailtzen duena. 

Otsailaren 25eko 16/1977 Errege Dekretu Legeak, jokoaren legezko praktika onartu 
zuen arte, joko publikoa osatzen zuten jokoetatik at, joko pribatua debekatua zegoen 
Espainiar Estatuan. Honela, Errege Dekretu Lege honen bitartez, zori jokoetako alderdi 
penal, administratibo nahiz fiskalak arautzen dira, eta, azken ikuspuntu honetatik tri-
butu berri bat sortu, jokoaren gaineko «tasa» fiskala.

16/1977 Errege Dekretu Legearen hitzetan, «tasa» fiskal honen bitartez abendua-
ren 1eko 3059/1966ko Tasa Fiskalen Testu Bateratuak jasotzen duen egitate zergaga-
rria zabaldu egiten da, ordurarte debekatuta zeuden jolas makina eta kasino jokoetara 
hedatuz. 

Araudi berri honekin, bi dira jokoaren inguruan dauden jarduerak zergapetzen dituz-
ten tributuak; batetik zozketa, tonbola, apustu eta ausazko konbinazioen gaineko tasa, 
eta, bestetik ausazko, enbido edo zorizko jokoen gaineko «tasa» fiskala.

 (1) Artikulu hau, Eusko Jaurlaritzaren IT604-13«Tributación de las actividades económicas en el País Vasco: la 
incidencia del Derecho Comunitario», Ekonomia eta Konpetitibitate MInisteritzaren, «La coordinación fiscal 
desde la perspectiva del ordenamiento foral del País Vasco (DER-2012-39342-CO-02) eta Euskal Herriko Uni-
bertsitateko UFI11/05, de la Universidad del País Vasco proiektuen barruan burututako ikerketaren fruitu da.

Aurrerago ikusiko dugun lez, denborarekin bi tasa hauen gaineko araudi, kudea-
keta, dirubilketa eta ikuskaritza Eraentza Orokorreko Autonomi Erkidegoei lagatu egin 
zaie urtetan zehar garatutako prozesu baten bitartez. Eusko Autonomi Erkidegoan tri-
butu boterea duten Lurralde Historikoek ere, tasa honekiko eskuduntza irabazi dute 
Ekonomi Itunean burutu izan diren aldaketei esker.

Bestalde, komunikazioaren arloko teknologia berriak gizartearen eremu guztietara 
zabaltzeak aisian eduki izan duen eraginak jokoan ere zeresanik eduki du eta, teknolo-
gien eta gizartearen inguruabar horien guztien poderioz, ohiko jokoei beste era bateko 
joko nahiz jokatzeko kanal berriak batu zaizkie.

Guzti horiek antolatzeko, Estatu mailan, maiatzaren 27ko 13/2011 Legea onartzen 
da, Estatu osoan garatzen diren Internet bidezko jokoak arautzen dituena. Era berean, 
lege honek bi tributu berri sortzen ditu, Joko Jardueren Gaineko Zerga, eta joko enpre-
sei Joko Batzorde Nazionalak emaniko zerbitzuengatiko Tasa. 

Zentzu honetan, bi tributu horien ituntzea da, Ekonomia Itunaren azken aldaketak, 
apirilaren 21eko 7/2014 Legearen bidez egindakoak, burutzen duena. 

Lerro hauetan, Ekonomia Itunean egindako azken aldaketa honek dakartzan tributu 
efektu praktikoez jardungo dugu, Eusko Autonomi Erkidegoan beraien zerbitzuak 
Internet bidez eskaintzen dituzten enpresei dagozkionak hain zuzen.

Horretara ailegatu ahal izateko, aurretiaz Estatu mailako joko jarduera bat arautzeko 
Estatuak duen eskuduntza zein den aztertuko dugu, ondoren ikuspuntu fiskal batetik 
kontzertatu berri diren tributuek aurretiaz existitzen zirenekiko suposatzen dutena ikasi 
eta, Eusko Autonomi Erkidegoan jarduten duten joko enpresei dakarzkieten efektuak 
azaltzen bukatzeko.

II. Jokoaren gaineko eskuduntza banaketa

Arestian ikusi izan dugun lez, joko pribatuaren jarduera ez zilegitzat jotzen zen tran-
tsizio garaian onartutako 13/1977 Errege Dekretu Legeak onartu arte.

Bestalde, Konstituzioaren argitaratzeak, onartu berri den jokoaren araudiarengan 
badu zeresanik. Ikuspegi substantibo bati so egiten badiogu jokoaren gaineko esku-
duntza ez zaio zuzenean ez Estatuari ez eta Autonomia Erkidegoei esleitzen, 148 eta 
149.1 artikuluek ez baitute horri buruz ezer jasotzen. Ildo honetan, Konstituzioko 149.3 
artikulua da, hain zuzen, itxiera klausula bezala erabiliko dena, dagokion kasuan beren 
Autonomi Estatutuen bitartez Autonomi Erkidegoek jokoaren gaineko eskuduntza bere 
egiteko tresnatzat hartuko dutena. 

Hortaz, jokoaren gaineko eskuduntzaren bereganatzea Autonomia bakoitzaren 
Estatutuetako berariazko aipamen baten baitan datza, eta hori da lehen momentu ba-
tean Kataluniako, Euskadiko, Galiziako eta Andaluziako Autonomia Erkidegoek, eta 
gero Nafarroako, Kanarietako eta Valentziako Foru Erkidegoak egiten dutena.

Jokoaren arauketa substantibo honetan, hurrengo mugarria, abenduaren 23ko 
9/1992 Lege Organikoak markatzen du, zeinak bere 2.2. artikuluan, Konstituzioko 143 
artikuluko bidetik Autonomia Erkidego izatera ailegatu ziren Erkidegoei jokoaren gai-
neko eskuduntza esklusiboa (2) luzatzen dien. Prozesua, hortaz, materia honen gai-

 (2) Elkarrekiko Kiroletako-Ongintzako Apustuak at utzita.

neko konpetentzia legegile eta betearazlearen nor bere Autonomia Estatutuetan sar-
tzen denean osatuko da.

Aipagarria da «eskuduntza esklusiboa» esamoldea Autonomi Estatutuetan barne-
bilduta egon arren, jokoaren gaineko eskumen banaketak ez duela ibilbide baketsurik 
eduki Estatuaren eskusartzea jasan ohi izan duelako. 

Estatuak, abenduaren 30eko 50/1984 Legeak onartuta, Servicio Nacional de 
Loterías (3) delakoaren bitartez, Estatu eremuko zenbait jokoren gaineko monopolioa 
mantendu izan du. Zentzu honetan, loteriekin batera, Estatu mailan araututako 
ONCEren existentziak, jokoaren gain Autonomi Erkidegoek eduki zezaketen eskudun-
tza esklusiboa zalantzan jarri izan du.

Sortutako zalantza horiei erantzuna emateko, Auzitegi Konstituzionalak martxoaren 
24ko 52/1988 sententzian Kataluniako Joko Katalogoan ONCEren kupoia barnebildu 
izana aztertzen du, hurrengoa adieraziz:

«La competencia sobre el juego no permite a la Generalidad incluir o 
excluir del Catálogo de Juegos autorizados aquellos que se determinen 
no en función de sus características propias sino únicamente por refe-
rencia a sus organizadores, en cuanto que la identidad de éstos no pue-
de implicar forzosamente una atribución competencial a la Generalitat. 
En Consecuencia, dado que la ONCE ha sido incluida en cuanto tal orga-
nización, su inserción dentro del Catálogo de Juegos excede de la com-
petencia de la Comunidad catalana y es inconstitucional.»

Dakusagunez, arazoa lurralde elementuan datza, hots autonomia-gainezko eremu 
espazialean jorratzen den jokoan. Sortzen den galdera argia, joko baten jarduera ere-
muak Autonomi Erkidego bat baino gehiago gainditzea nahikoa da joko horren gaineko 
eskuduntza Estatuari esleitzeko? Estatuko araudiaren arabera bai, Estatuak dauka bere 
lurralde osoan zehar garatzen den jokoaren baimena, antolakuntza edo eta kudeaketa 
onartzeko aukera.

Auzitegi Konstituzionalaren maiatzaren 26ko 163/1994 eta 164/1994, nahiz uztailaren 
14 eta 21eko 216/1994 eta 243/1994 sententziek ondorio horietara ailegatzeko hiru argu-
dio erabiltzen dituzte 1) Estatuaren sarrera eskumena, 2) erkidego baten lurraldetasuna 
gainditzen duten interesak egotea eta 3) aldibereko eskumen tituluen esistentzia.

Lehenengoari dagokionez, betidanik ulertu izan da loteria Ogasun Publikoaren bi-
tartez Estatuari erreserbatutako jarduera dela, hasiera batean Koroari zegokion esku-
bide bezala eta beranduago Estatuaren monopolio fiskal gisa. Arrazoi honengatik 
Auzitegi Konstituzionalak loteriaren eraentza Estatuaren eskuduntzapean babestu izan 
du Konstituzioko 149.1.14 artikuluak aurrikusten duen Ogasun Orokorraren baitan, izan 
ere honek Estatuaren sarreren artean tributuez gain beste batzuk ere aurrikusten di-
tuelako, besteak beste monopolioak. 

Auzitegi Konstituzionalaren aburuz (4) Estatuak duen loteria monopolioaren ondorio 
da Estatu osoan ospatuko diren jokoen baimena ematea Estatuari egokitzea. (5)

 (3) Beranduagoko Organismo Nacional de Loterías y Apuestas del Estado (ONLAE), nahiz Entidad Pública Em-
presarial Loterías y Apuestas del Estado (LAE)

 (4) Uztailaren 21eko 243/1994 sententzian

 (5) Berdin 171/1998 sententzian.

Bigarren arrazoia, Erkidego baten lurraldetasuna gainditzen duen interesa, 
Autonomi Erkidego guztiek jokoaren gaineko eskuduntza ez zuten momentuan, edo ez 
behintzat maila berdinean, agertzen da. Zentzu hertsi batean, interes hau ez da 
Autonomi Erkidego baten lurralde eremua gainditze soilarekin azaltzen, arau hutsune 
batek interes orokorra babestearren Estatua parte-hartzera bultzatzen duenean baizik.

Ildo honetan gaur egun, erkidego baten lurraldetasuna gainditze hutsak ez luke, 
bere kabuz Estatuaren eskuduntza babestuko, Estatu eta Autonomi Erkidegoen arteko 
kooperazio mekanismoak haintzat hartu beharko liratekeelako (6).

Azkenik, hirugarren argudiotzat aldibereko eskumen tituluen esistentzia genuke. 
Jokoa Autonomi Erkidegoen eskuduntza esklusiboa izan arren, ez da eskuduntza «es-
tankoa», Estatuari erreserbaturiko eskuduntza esklusibo batzuekin (merkataritzakoa, 
penala, ...) erlazionatua baitago. Honela, parte hartzen duten interes ezberdinak hain-
tzat hartuta, Estatuak zeharkako tituluetatik datorkion eskuduntza luke jokoarengan, 
K.E. 149.1.13 art. (jarduera ekonomikoaren plangintza orokorraren oinarriak eta koordi-
nazioa), 149.1.14 (Ogasun Orokorra), 149.1.29 (segurtasun publikoa)...

13/2011 Legeak ere, aldibereko eskumen tituluen argudio hori erabiltzen du, interes 
orokorraren izenean, Estatu mailan jokatzen diren jokoen eskuduntza Estatuari eslei-
tzeko Konstituzioko 149.1 zenbakiaren 6, 11, 13,14, eta 21 puntuak aipatzen dituelako.

Estatuko eremuko jokoetako erregulazioa irudikatzen duen 13/2011 Lege hau, 
Informazio Gizartearen Bultzada Neurrietako, abenduaren 28ko, 56/2007 Legearen 
Hogeigarren Xedapen Gehigarriaren Seigarren atalean jasotako aginduaren baitan sor-
tzen da. Joko kontuetan Estatuko konpetentzia, hala ere, Autonomia Erkidegoek jo-
koan duten eskuduntza osoari kalterik egin gabe egikaritu nahi da, horretarako, beha-
rrezkoak diren prozedura eta koordinazio mekanismoak sortuz. Efektu hauetarako 
sortzen da Jokoaren Politika Batzordea, lizentziak ematerakoan Estatu nahiz Autonomi 
Erkidegoak koordinatzeko, jokoen araudiaren printzipioak ezartzeko, adingabe eta men-
deko pertsonen babes neurriak ziurtatzeko… kide anitzeko erakunde gisa.

Lege honek, modu elektroniko, informatiko, telematiko eta kanal interaktiboen bi-
dez eskainitako jokoen arauketa burutzen du. Lege honetan oinarritzen diren joko pre-
sentzialek izaera akzesorioa eduki behar dute, erreserbara lotutako jarduerak (loteria 
eta ONCE) izan ezik, zeintzuek beti geratuko baitiren Estatuaren jurisdikzio pean.

Joko presentzialaren gainean Autonomia Erkidegoen konpetentziak errespetatzeko 
asmoz, Lege honek txosten bat igor dezatela galdatzen du bere lurraldeari eragin die-
zaioketen titulu habilitanteen eskaeren iritzia eman dezaten. Ildo honetan, lege honen 
baitan gauzatzen diren joko fisikoek, nahitaez dagokion Autonomi Erkidegoaren bai-
mena beharko dute, bere araudi propioaren arabera emango dena. 

Puntu honetara ailegatuta, esan beharra dago jokoaren inguruan Autonomia 
Erkidegoek eta Estatuak mantentzen duten eskuduntza orekan, azkeneko pausua 
abenduaren 9ko 20/2013 Merkatu Bateratua Bermatzeko legea dugula. Legearen zio 
azalpenetik ondorioztatzen denez, izaera hedakorra du eta enpresa sektore guztietara 
zabaldu nahi da, «Bolkenstein» Direktibak salbuetsitako zerbitzuak, joko zerbitzuak ho-
rien artean (7), barne. 

 (6) Hori honela izanda ere, abenduaren 27ko 24/2001 legeak, apostuen gaineko eskuduntzak esleitzen dizkio 
Estatuari erkidegoa gainditzen duten lurralde eremueta oinarrituz.

 (7) Direktiba horrek Espainian ezagutu zuen trasposizioa 17/2009 legearen bitartez burutu zena, «bigarren mai-
lako» joko zerbitzuetara mugatu zen, konbinazio aleatorio eta «A» motatako jolas makinetara soilik. 

Ildo honetan, ikusi beharrekoa litzateke (8) etorkizunean, batetik, 20/2013 legea ez 
ote den Estatuak jokoaren eskuduntza bere egiteko erabiliko duen tresna izango (9) 
eta, bestetik, Estatu eta Autonomi Erkidegoen koordinazio baliabideak, Joko Politika 
Kontseiluaren bitartez nola gauzatzen diren (10). 

III. Jokoaren gaineko tributuak

III.1. Estatua eta Eraentza Orokorreko Autonomi Erkidegoek burututako arauketa

Arestian aipatu moduan, Estatu mailan 13/2011 Legea argitaratu arte, jokoen gai-
neko tributuak bi dira; zozketa, tonbola, apustu eta ausazko konbinazioen gaineko tasa 
batetik, eta, ausazko, enbido edo zorizko jokoen gaineko «tasa» fiskala bestetik.

Jaiotzez, Estuatuari dagokio tributu horien arauketa, kudeaketa, dirubilketa nahiz 
ikuskaritza eta errotik erabili izan du finantzaketa beharrak eduki dituenean. Estatu 
mailan, justizia printzipioetatik aztertu beharreko fenomenoa izan da jokoen gaineko 
tributuek, eta hauen barruan bereziki jolas makinen gainekoek, jasan duten igoera es-
ponentziala. 

Ildo honetan, autore ugarik azpiarratu izan dute (11) jokoen gaineko tributuek joko 
enpresei jasanarazten dieten tributu karga, Konstituzioko 31 artikuluan jasotako tributu 
justizia materialaren adierazgarri diren ekonomia gaitasun, (12) berdintasun (13), eta 
progresibitate printzipioen eta konfiskazio debekuaren kontrako (14) direla. 

Honela, irailaren 26ko 9/1980 Errege Dekretu Legeak jolas makinen gaineko «ta-
san», karga tasa kuota finko batez ordezkatu ondoren, ekainaren 29eko 5/1983 Legeko 
Xedapen Gehiagarri Hirugarrenak (15) edo Konstituzioaren kontrakotzat jotzen den 
ekainaren 29ko 5/1990 Legeak inposatutako grabamen osagarriek (16), Autonomi 
Erkidegoek ezarritako errekargoak, urteetan zehar Estatuaren Aurrekontu legeen bitar-
tez kuota finko horiek igo izanak... jokoen gaineko zerga eta tasak tributu sistemaren 
barruan salbuespenezko egoera batetan kokatu izan dituzte. 

Are eta gehiago salbuespenezko egoera hori azpimarratzeko, tributu justizia printzi-
pioen aurkakotzat jo daitezkeen hauek, euren tributu izaera zein den argitu behar izan 

 (8) Eskuduntza banaketa aztertzera mugatzen den veste artikulu batean noski.

 (9) Katalunia eta Andaluziako Autonomi Erkidegoak tarteratu dituzte iada dagozkion helegiteak bereak diren es-
kuduntzak inbaditzen dituelakoan.

 (10) Adibidez, gaur egun, jolas makinen ezaugarri bateratu batzuk Estatu osorako adosteko edo eta Autonomi 
Erkidego ezberdinetan diharduten joko enpresen fidantzen, erregistroen … nondik norakoak finkatzeko.

 (11) Azkenekoz SÁNCHEZ GALIANAk, «La «tasa» que grava las máquinas recreativas. Configuración jurídica y 
problemas de inconstitucionalidad», Crónica tributaria, N.º 151, 2014, pp. 147-190.

 (12) Jokoaren gaineko tributuek suposatzen duten tributu kargaz gain, joko enpresek Baltzuen gaineko Zerga 
edo Pertsona Fisikoen Gaineko Zerga, bere kasuan Jarduera Ekonomikoen Zerga eta Balio Erantsiaren gaineko 
Zergan kuota erreperkutitu ezin izana —salbuetsitako jarduera delako— jasan behar izaten dute. 

 (13) Adibidez, gainontzeko tributu obligatuek ez bezala, joko enpresek ez dute tributu honen zatikapena eska-
tzeko aukerik.

 (14) Jasaten duten gain tributazioak askotan euren tributu obligazioak irabazien %60 arte kargatzen dituzte. 

 (15) Auzitegi Konstituzionalak Uztailaren 16ko 157/1986 sententzian konstituzionaltzat jotzen duena.

 (16) Auzitegi Konstituzionalaren urriaren 31ko 173/1996 sententzia.



Irune Suberbiola Garbizu
Online jokoen gaineko tributuak Ekonomi Itunean

2798

R.V.A.P. núm. especial 99-100. Mayo-Diciembre 2014. Págs. 2793-2806
ISSN: 0211-9560

dute. Zergatik? Ba, «tasa» izena jaso izana ez datorrelako bat beraien benetako natura-
rekin. Honela Auzitegi Konstituzioanalak, lehenengo zeharka bada ere, Uztailaren 16ko 
157/1986 sententzian eta, zuzenago, Kataluniak Estatuaren tributu honetan ezarritako 
errekargoa aztertzen duen azaroaren 10eko 296/1994 sententzian bere zerga izaera 
arrezagutu du. (17) 

Behin tributu hauen izaera argituta dagoela, Autonomi Erkidegoen Finantziazio 
Lege Organikoaren (18) hurrenez hurreneko aldaketei, nahiz abenduaren 30eko 
14/1996 Lagapen Legeari esker, jaiotzez Estatuaren tributu diren jokoaren gaineko tri-
butuak, Eraentza Orokorreko Autonomi Erkidegoei lagatzen zaizkie. Honela, 1997-2001 
bosturtekoa ezgeroztik, Eraentza Orokorreko Autonomi Erkidegoei dagokie jokoen gai-
neko tributuen arauketa nagusia (egitate zergagarri eta subjektu pasiboak salbu), ku-
deaketa, dirubilketa eta ikuskaritza. Laburbilduz, zozketa, tonbola, apustu eta ausazko 
konbinazioen gaineko tasa, eta, ausazko, enbido edo zorizko jokoen gaineko «tasa» 
fiskala arautzen duten hamaika lege daude, Estatuak berak berariaz sortutako 16/1977 
Errege Dekretu Legea eta 3059/1966ko Tasa Fiskalen Testu Bateratuaz gain

III.2. Lurralde Historikoek burututako arauketa

Puntu honetan gaudela, oroitu behar dugu jokoaren gaineko eskumen sustantiboa, 
Gernikako Estatutuak berak arrezagutzen duela, bere 10.35 artikuluak, kirol-ongin-
tzazko elkarrekiko apustuak izan ezik gai horretan soil- soilik, eratxeki dion eskumenari 
esker.

Eskumen esklusibo hori garatzeko, Euskal Autonomia Erkidegoak zenbait xedapen 
arautzaile eman ditu, besteak beste, Euskal Autonomia Erkidegoan jokoa arautzen 
duen azaroaren 8ko 4/1991 Legea; 600/2009 Dekretua, azaroaren 17koa, Joko-makina 
eta -sistemen Erregelamendua onartzen duena; 31/2004 Dekretua, otsailaren 10ekoa, 
Euskal Autonomia Erkidegoko bingo-jokoaren Araudia onesten duena; 380/1994 
Dekretua, urriaren 4koa, Joko Aretoen eta Jolas Aretoen Araudia onartzen duena; 
1991ko irailaren 2ko Agindua, Herrizaingo sailburuarena, ausazko konbinazioak deritzon 
joko-modalitatea arautzen duena; 39/2012 Dekretua, martxoaren 20koa, Joko-kasinoen 
Araudia onartzen duena edo eta  95/2005 Dekretua, apirilaren 19koa, Euskal 
Autonomia Erkidegoko Apustuen Araudia onartzen duena.

Tributu ikuspuntu batetik berriz, Maiatzaren 23ko 12/2002 Legeak Ekonomi Itunean 
burutzen dituen aldaketei esker, Eraentza Orokorreko Autonomi Erkidegoek Jokoaren 
gain Estatuak dituen tributuen lagapena jasotzen duten moduan, Eusko Autonomi 
Erkidegoa osatzen duten Lurralde Historikoek tributu hau arautzeko eskumena lortzen 
dute.

Burututako aldaketa honen ostean, Ekonomi Itunaren 36 artikuluaren arabera, jo-
koaren gaineko tributuak autonomiadun arautegiko zerga itunduak dira, baldin eta 
Euskal Herrian baimendu behar badira, hots Joku Zuzendaritzak onestutako jokoak ba-
dira. 

 (17) Zentzu berdinean Auzitegi Gorena, besteak beste 1998ko azaroaren 28ko eta 2000 urteko azaroaren 
25eko sententzietan.

 (18) Aurrerantzean LOFCA

Puntu honetan, aipatu beharra dago, Eraentza Orokorreko Autonomietan gertatzen 
den lez, Lurralde Historikoek Estatuak ezartzen duen arautegi bera betearaziko dutela 
zerga-egitateari eta subjektu pasiboari dagokionez. 

Baldin eta zerga-egitatea Euskal Herrian baimendu behar bada edo egitatea bertan 
burutzen bada, Ekonomi Itunaren 37 artikuluak, joko-jarduera burutzen den lurraldea-
ren arabera zerga horien ordainarazpenaren eskumena ezartzen du, dagokion Foru 
Aldundi eskudunari eratxekiz  (19).

Gauzak honela, Lurralde Historiko bakoitzak jokoaren gaineko tributuak arautzen di-
tuen foru araua argitaratzen du; Arabak otsailaren 14ko 5/2005 F.A., Bizkaiak martxoa-
ren 10eko 3/2005 F.A. eta Gipuzkoak otsailaren 1eko 1/2005 F.A. Hirurak daude 17 arti-
kulutan banatua, hirurek dute xedapen indargabetzaile bat, xedapen gehiagarri bat eta 
azken xedapen bi. 

Hiru Foru Arauetan, ezarpen-eremua eta ordainarazpenerako eskumena Ekonomi 
Itunaren ildoei jarraikiz ezartzen dira, tributuaren zeharkako izaera aitorturik. Zerga-
egitateari dagokionez, Euskal Herrian onetsitako araupeketa nagusiaren katalogoak ja-
sotzen dituen jokoak baimendu, antolatu edo egitea litzateke, joko hori burutzeko bi-
dea, eta hemen dago estatuarekiko araudiarekiko desberdintasun nabarmen bat, 
edozein dela ere, fisikoa edo telematikoa (20).

Egitate zergagarria zein den aipatu ostean, salbuespen apligarriak aipatzen dira, batez 
ere, subjektiboak, eta subjektu pasibo eta erantzule solidariotzat jotzen diren pertsonak. 

Jokoa baimendu, antolatu eta egiteko data, oro har, sortzapenarekin identifikatu 
ondoren, Foru Arauek subjektu pasiboen betebehar formalak ezartzen dituzte eta 
Probintzia bakoitzeko Tributuei buruzko Foru Arau Orokorrean ezarritakoarekin bat, sub-
jektu haiek zehapena jaso dezaketela azpimarratu. 

Aipagarria da, dauden joko desberdinen arabera ezarritako zerga-oinarri eta zerga-
tasa desberdinen arauketak, Foru Arauen zatirik handiena hartzen duela, eta joko ba-
koitzarentzat berdina izango dela, joko hori bideratu edo egikaritzeko erabiltzen den ka-
nala zein den aintzat hartu gabe. Beste hitz batzuetan esanda, Euskal Herrian apostuak 
antolatzeko lizentzia lortu duen enpresak (21), beti ere sarrera garbien %10 ordainduko 
du, apostua fisikoki taberna batean, denda batean edo Internetez egikaritzen ote den 
kontutan hartu barik.

Ezarpen eremua eta ordainarazpenerako eskumenera itzulita, Lurralde Historikoen 
Foru Araua joko-jarduerei aplikatuko zaiela ikusi dugu, berorien baimena EAEn ematen 
bada eta dagokion Lurralde Historikoan egiten direnean. Zentzu honetan, 

Zozketa, tonbola, apostu eta ausazko konbinazioen bitartez egiten diren jokoetan, 
EAEn baimendu baina eta jarduerak garatzen diren Lurralde Historikoari esleituko zaio 
zergaren ordainarazpena.

 Apostuen kasuan, hauek fisikoak direnean, hots Jokoaren jarduera apustuetarako 
lokaletan edo beste mota bateko aretoetan egiten bada, hauek kokatuta dauden 
Lurralde Historikoari egotziko zaio eskumen hori. Aldiz, gainontzekotan, hots, apostua 

 (19) Jokoa Bizkaian ospatzen bada, Bizkaio Foru Aldundiari…

 (20) 2011 urtetik Aurrera, apostu, joko areto, bingo nahiz kasino enpresariek —ez jolas makinekin lan egiten 
dutenek ordea— euren zerbitzuak on line eskaintzeko aukera ematen dute Eusko Jaurlaritzak honela harreza-
gutzen duen kasutan.

 (21) Egun Kirol Jokoa, Reta edo Codere-Apuestas izenekin ezagutzen direnak

telematikoa denean, on line egiten denean, apustuen ustiapena egiten duen pertsona 
fisikoak, juridikoak edo erakundeak zerga egoitza duen Lurralde Historikoak edukiko 
du. Beste hitzetan esanda, apostua Bizkaian dagoen apostu etxe batean egiten bada 
Bizkaiak edukiko du eskumena, eta apostuak Internet bidez egiten bada, apostua anto-
latzen duen enpresaren egongu fiskala duen Lurraldeak (22).

IV.  On line bideen bitartez egikaritutako jokoaren gaineko tributuak

Arestian esan izan dugun moduan, Estatu mailan, maiatzaren 27ko 13/2011 Legeak 
Internet bidez jokoak eskeintzeko aukera zilegizko bihurtzeaz gain, joko horien gaineko 
tributu berri batzuk sortzen ditu, Joko Jardueren gaineko Zerga eta Joko Batzorde 
Nazionalak emaniko zerbitzuengatiko Tasa. Gure kasuan, lehenengoa soilik aztertuko 
dugu, bigarrena Estatu zentraleko erakunde batek emaniko zerbitzu batengatik ordain-
tzen den tasa (23) izanik ez baitago Lurralde Historikoek galdatzerik.

Hortaz, Joko Jardueren gaineko Zerga izango dugu aztergai. Dakigun lez, VII 
Tituluak abenduaren 28ko 56/2007 Legeak markatutakoari jarraiki Estatuan zehar on 
line moduan eskeini, antolatu eta ospatzen diren jokuei aplikagarri zaien zerga berri bat 
sortzen du. 

Gure aburuz, 3059/1966 Dekretuak nahiz 16/1977 Errege Dekretu Legeak jasotako 
egitate zergagarria aplikagarri litzateke baita on line eskeinitako jokoei, Lurralde 
Historikoen Foru Arauek egiten duten moduan, azkenean egitate zergagarria jokoaren 
baimena edo ospakizuna bera baita, jokoa eskeintzeko dagoen bidea zein den aintzat 
hartu gabe. Hau da, hain zuzen, EAE edo Madril bezalako Autonomi Erkidegoek erabili 
izan duten irizpidea on line jokoa euren lurralde eremuaren barruan egikaritzen denean 
on line moduan eskeintzen ez den jokuei aplikagarri zaizkien tributu berdinak aplikatzea. 

Hortaz, 13/2011 Legeak sortutako zergak zerbait berririk azaltzen badu, on line jo-
koa Estatu mailan eskaintzearen betebeharra da, Estatuak jokoaren gainean lituzkeen 
balizko eskuduntzak berreskuratzeko pausu bat baitlitzan.

Bestalde, eskuduntza berreskuratze prozesu horretaz gain, agerian jartzen da lege-
gileak jokoaren gain dauden tributuak argitzeko aukera bat galdu duela. Arestian esan 
moduan, jokoa kargatzen duten tributuak tributu justizia printzipioen aurka doaz, be-
raien izaera tributarioarekin bat ez datorren izena daukate (24), Konstituzioaren aurre-
tiazko arauditan oinarritzen dira... 13/2011 Legeak guzti horiekin bukatzeko aukera alde 
batera utzi du, aipatu lez, jokoaren gaineko tributuak corpus bakar batean modu orde-
natuan arautzeko aukera.

Honela, 13/2011 Legeak Joko Jardueren gaineko Zerga berria sortzean, zozketa, 
tonbola, apustu eta ausazko konbinazioen gaineko tasa, eta, ausazko, enbido edo zo-
rizko jokoen gaineko «tasa» fiskalaren egitate zergagarria eraldatu egiten du, bati lotu-
tako egitatea bestean supostu ez lotetsitzat joz. Bere bitartean, aurretiaz existitzen zi-

 (22) Reta balitz, Bizkaia, Kiroljokoa balitz Gipuzkoa…

 (23) Bere kasuan aztertu beharrekoa litzateke tributu honen benetako izaera zein den, egun bere oinarri zerga-
garria eta zerga tasa araututa dauden moduan ez baitirudi galdatzen diren zenbatekoak zerbitzua eskaintzeko 
beharrezkoak diren kostuekin zerikusia dutenik.

 (24) Tasa, zerga izan beharrean.

ren tributu horiek indarrean jarraituko dute lagatutako tributu gisa Autonomi Erkidego 
Bakoitzaren lurralde esparruaren barruan burututako jokoak grabatzeko.

Sortzen den zerga berriak berriz, Estatu mailan burututako jokoak eta konbinazio 
aleatorioak grabatuko ditu (25). Horrekin batera, Autonomi Erkidegoek zerga berriaren 
dirubilketan duten partehartzea arautzen da, Erkidego bakoitzean lortutako dirusarre-
ren arabera Erkidegoari jasotakoaren hein bat lagatuz eta Estatuarentzat erreserbatuz 
ez egoiliarrek jokatutako kopuruak nahiz kirol eta ongintzako elkarrekiko apustuen eta 
Estatuko elkarrekiko zaldi-apustuetatik lortutakoa.

Inguruabar honetan, legea 2011 urtekoa izan arren, ez du Ekonomi Itunean islada be-
rehalakorik eduki. Horrek darkarzkien balizko dirugaltzeak ekiditeko, Bizkaiako Foru 
Aldundiak otsailaren 26ko 2/2013 Foru Dekretu Araugilea argitaratzen du, besteak beste, 
Joko Jardueren gaineko Zerga bere lurralde eremuan jarduten duten enpresei kargatu 
ahal izateko. Estatuak Auzitegi Konstituzionalera daraman arau hau, egun baliogabetua 
dago, Joko Jardueren gaineko Zerga hori azkenik itundu den tributua baitugu.

Inguruabar honetan, 2014ko apirilaren 21eko 7/2014 Legearen bidez, Ekonomia-
itunaren Batzorde Mistoak Ekonomia Ituna aldatzeko 2014ko urtarrilaren 16an hartu 
zuen erabakia onesten da. Ekonomi Itunaren aldaketa honekin, dagoeneko itunduta 
dauden tributu batzuen ituntze-baldintzak aldatzeaz gainera, orain arte gure zerga-sis-
teman ez dauden beste batzuk lehenengoz behar bezala jasotzen dira. 

Joko-jardueren gaineko Zerga da ituntze berriko tributu horietako bat. Ildo honetan, 
eraldatu berri eta indarrean dagoen Ekonomia Ituneko 36. artikuluan xedatutakoarekin 
bat, Estatuak une bakoitzean ezarrita dituen funtsezko eta formazko arau berberak era-
biliko dira hura eraentzeko. 

Zergapetze mota berri honi buruzko arauketa gure antolamenduan sartzeko, 
Bizkaia eta Arabak dagozkion Foru Arauak onartu dituzte iada, ekainaren 11ko 7/2014 
Foru Araua eta uztailaren 9ko 23/2014 Foru Arauen bitartez. (26) Era berean, arauketa 
horietan Ekonomia Itunean ezarritako lotura-puntuak jasotzen dira. 

Honela, tributu honen zergadunek ekitaldian zehar egindako eragiketa-bolumena-
ren arabera tributatuko diote dagokion Foru Foru Aldundiari, eta, bolumenaren propor-
tzioa zehazteko, kontuan hartuko da Lurralde Historiko horretako egoiliarrek jokatutako 
zenbatekoek duten pisu erlatiboa ekitaldi horretan guztira jokatutako zenbatekoarekin 
alderatuta. 

Esandakoarekin jarriatuz, Foru Arauen araudiaren 3. Artikuluaren arabera, zergadu-
nek, zerga-egoitza edonon dutela ere, dagokion Foru Aldundiari ordainduko diote tribu-
tua, ekitaldian Lurralde Historiko horretan egindako eragiketen zenbatekoaren heinean. 
Ekitaldian egindako eragiketen zenbatekoaren proportzioa kalkulatzeko Lurralde 
Historikoko egoiliarrak diren jokalariek jokatutako zenbatekoek duten pisu erlatiboa 
kontuan hartuko da zer. Proportzio bera aplikatuko zaie jokalarien egoitza identifikatu 
ezin den joko-modalitateen ondorioz likidatutako kuotei nahiz Espainiako lurraldeko ez- 
egoiliarrak diren jokalariei dagozkien kuotei. 

Arauak esaten duenari jarraiki, aurreko lerroaldean ezarritakoa gorabehera, kirol eta 
ongintzako elkarrekiko apustuen eta Estatuko elkarrekiko zaldi-apustuak egiten dituzte-

 (25) Erreserbara lotutako jokoak salbu.

 (26) Gipuzkoako Foru Aldundiak uztailaren 28ko 445/2014 Foru Aginduaren bidez Joku Jardueren gaineko Zer-
ga likidatzeko eredua argitaratu du soilik, oinarri gisa zerga bera arautzen duen inongo foru arauri erreferentzia-
rik egin gabe..

nen kasuan jokalariaren egoitza identifikatzen ez denez gero, tokian tokiko Foru 
Aldundiari dagokio zergaren ordainarazpena, baldin eta salmenta-puntua Lurralde 
Historiko horretan badago.

Orain arte esandakoarekin, teorian hurrengo supostuak eman ahal dira:

— Estatu lizentzia duen operadore ez euskaldun batek, dagokion heinean Lurralde 
Historikoetan tributatu behar izatea euskaldunek bertan jokatu izan dituzten ko-
puruengatik (27). (Ekainaren 11ko 7/2014 Foru Araua eta uztailaren 9ko 23/2014 
Foru Arauek galdatutako Joko Jardueren gaineko Zergaren bitartez).

— Euskal lizentzia duen operadore batek dagokion heinean Lurralde Historikoetan 
tributatu behar izatea euskaldunek bertan jokatu izan dituzten kopuruengatik. 
Euskal on line lizentzia erabili ahal izateko sistemak erabiltzailearen IP-a erabili 
beharrean jokalariak adierazitako helbide fiskala erabiltzen duenez (euskal herri-
tarrek soilik joka dezaten) euskaldunek (edonon daudela ere) jokatzen dutena-
rengatik soilik tributatuko dute 2005an Foru Aldundi bakoitzak onartutako 
Jokoaren gaineko Tributua arautzen duten Foru Arauen baitan.

— Bi lizentziak (EAEkoa eta Estatukoa) eduki badituen enpresarik badagoen 
arren (28), praktikan biak batera martxan jarri ez dituenez aurreko bi egoerak ba-
tzen dituen subjekturik ez da azaltzen.

Aitzitik, praktikan ematen ez den supostua izan arren, ikuspuntu teoriko batetik, 
eduki badu bere zeresanik. Arrazoia argia da, Estatuko lizentzietara obligatutako opera-
doreek jasaten duten zerga tasa %25ekoa den bitartean (29), EAEko lizentzia dutenek 
jasandakoa %10 soilik da. Zerbitzu berdinagatik, merkatu berdinean (30) operadore ez-
berdinek zerga tasa ezberdina edukitzea, bere kasuan Europar Batasuneko 
Funtzionamendu Tratatuko (31) 107 artikuluan jasotako Estatu laguntzatzat jo daitekee-
lako. Hori da behintzat, Europako Komisioak Danimarkako on line eta fisikoki ezarrita 
dauden kasinoei zerga tasa ezberdinak ezartzeagatik beren araudia aztertzera bultzatu 
ziona (32) eta egun Batasuneko Justizia Auzitegiak auziperatzen duena (33).

Ildo honetan, bere garaian Komisioak kasu hau aztertzerakoan (34) egin zuen bezala, 
Estatu Laguntzak ote dauden aztertzeko, hurrengo puntuak aztertu beharko genituzke:

— Estatu baliabideak egotea.
— Abantaila suposatzea.
— Lehiaketa urratzeko aukera edo eta neurriak merkataritzan edukiko duen efektua.
— Neurri selektiboa ote den.
— Erreferentziako sistema zein den.

 (27) Eta dagokion proportzioan ez egoliarrek jokatutakoarengatik. 

 (28) Kiroljokoa

 (29) 13/2011 legeak nahiz Ekonomi Itunak aurrikusitako moduan Autonomi Erkidego edo Lurralde Historikoek 
%20ean gehitzen ez duten bitartean behintzat

 (30) Eta hau hala ote den jakiteko ikerketa esklusibo bat merezi duen gaia da.

 (31) Aurrerantzean EBFT

 (32) C 35/2010 (ex N 302/2010)

 (33) T-601/11, Dansk Automat Brancheforening

 (34) Aurretiaz adierazi behar da ez zuela EBFTren kontrakotzat jo.

— Tributu sistema orokorretik aldentzen dena.
— Sistemaren logikak justifikatutako ote den.
— Neurriaren konpatibilitatea EBFT 107(3)(c) artikuluan oinarrituta.

EBFT 107(1) artikuluak ezartzen duenaren arabera, estatu kideek emandako lagun-
tzak edo estatuko funtsen bidez emandakoak, edozein modutakoak izanda ere, barne-
merkatuarekin bateraezinak izango dira estatu kideen arteko trukaketei eragiten dieten 
heinean, baldin eta, zenbait enpresa edo ekoizpenen alde eginez, lehia faltsutzen ba-
dute edo faltsutzeko modukoak badira. Hortaz, lehenengo puntu honek galdatzen 
duena laguntza Estatu baliabideen bitartez burutzea da, eta, zentzu honetan, karga 
tasa gutxitzearen ondoriozko zerga dirubilketaren jeitsiera, Estatuko funtsen bidez 
emandakoa laguntza baten pareko litzatzeke. Honela, txikiagoa den zerga tasa bat 
ezartzeak betebehar hau osatuko luke.

EBFT 107(1) artikuluaren baitan, neurriak Europar Batasunaren merkatu barruan 
efektua eduki behar du, eta lehia distorsionatu edo distorsionatzeko gaitasuna eduki. 
Gure kasuari egokituz Estatuko edo EAEko joko lizentzia duten on line eta enpresa «lu-
rraldetarrek» barne merkatuan parte hartzen dute, eta hortaz, nahitaez, halako tributu 
neurri batek merkatua distortsionatzeko aukera edukiko du. 

Bestalde, neurria Estatu laguntza kontsideratzeko, zenbait operadore edo produktu 
edo zerbitzu faboratzen dituelako selektibotzat jo behar da. Justizia Auzitegiaren esa-
netan selektibitate ideia (35) dager baldin eta neurriak subjektu jakin batzuk tributu sis-
tema orokorrak gainontzeko subjektuei inposatzen dizkien betebeharrez salbuesten di-
tuenen. Beste hitzetan, neurria selektiboa da baldin eta sistema orokorretik aldentzen 
bada. Egoera honek konparazio galdeketa bat burutzera bultzatzen gaitu, eta ez hori 
bakarrik, neurria justifikatua ote dagoen galdetzera.

Danimarkako kasuan ez bezala, non tributu eraentza bakarra dagoen jokoarengain, 
gure kasuan eraentza bat baino gehiago dago jokoa on line, fisikoki, Autonomi 
Erkidego batean edo Estatu osoan burutzen denaren arabera. Ildo honetan, aurkitzen 
dugun lehenengo zailtasuna, erreferentziatzat hartu behar dugun sistema zein den fin-
katzea dugu, guztiek zerbitzu berdinak eskeintzen baitituzte eremu ezberdinetan.

Euren egoera alderagarritzat joko bagenu, neurriak tributu tratamendu ezberdin bat 
ezarriko luke joko operadore batzuren mesedetan, eta hortaz, neurria selektiboa litza-
teke. Selektiboa izanda, justifikatua ote dagoen aztertu beharko genuke, Danimarkako 
kasuan, Komisioak neurria justifikatua ez zegoela aldarrikatu zuen.

Edozein kasutan, oroitu behar dugu EBFT 107 artikuluko 2 eta 3 zenbakiek barne 
merkatuaren barruan egokitzat jotzen diren Estatu laguntzak zeintzu diren finkatzeko 
irizpideak jasotzen dituztela. Ekonomiako zenbait jardueraren garapena sustatzeko la-
guntzak egokitzat jo daitezke, baldin eta trukaketen baldintzak interes erkidearen kon-
tra jartzen ez badira. Hori betetzen ote den jakiteko, Estatu laguntza Jarduera Planaren 
arabera (36), hiru mailatako galdeketa burutu behar da:

1. Neurria ondo definitutako interes erkide bat lortzeko sustatu al da? Jokoak tri-
butu karga ezberdinak jasateak merkatua liberalizatu egiten al du?, kontsumi-
tzaileak hobeto babestu?.

 (35) 173/73 Kasua, Italiako Errepublika v. Komisioa (1974) 

 (36) State Aid Action Plan – Less and better targeted State aid: a roadmap for State aid reform 2005-2009, 
COM(2005) 107 final.

2. Behar bezala diseinatutako laguntza al da interes hori lortzeko? Ba al dago bes-
telako neurririk helburu berdina lortu dezakeenik? Neurriak bere kabuz merka-
tuan parte hartzen dutenen jokabidea aldatu al dezake? Proportzionala al da, 
emaitza berdina lortuko al litzateke laguntza gutxiagorekin?...

3. Lehiaketan sortzen dituen distortsiak mugatuak izanik, orohar neurria baikorra 
da? Galdera honi erantzuteko neurria estatu kideen artean nahiz Estatu barruko 
(edo gure kasuan Autonomi Erkidegoko) merkatuan distortsiorik sortzeko mo-
dukoa den aztertu beharko genuke. Araudi sustantiboak honela aginduta zerbi-
tzuaren erabiltzaileak lurralde eremu batetara mugatzen dituen jokoak (37) zer-
gapetzen dituzten tributuek zerga tasa ezberdinak edukitzeak ez du 
Estatukideen arteko merkataritza sahiesten? Berdina gertatzen al da Estatu ba-
rruan dauden joko merkatuekin? 

Egia da Europar Batasunak nolabaiteko «askatasuna» eman izan diela Estatu ki-
deei jokoen gaineko araudi substantibo eta tributuzko arauetan nolabaiteko «babesak» 
ezartzeko aukerak ematerakoan arrazoi moral eta ongizate publikoan oinarrituta. 
Edozein kasutan ere, Justizia Auzitegiaren jurisprudentziaren eboluzioa nabari da. 
Gambelli (38) kasuan, ordena sozialaren izenean Italiak Estatu monopolio bat babes-
teko ezartzen zituen gainontzeko jokoen gaineko mugak baztertu egiten ditu Estatuak 
berak joko monopolistiko hori sustatzen duenean. (Zentzu berdinean, Placanica (39) 
sententzian).

Santa Casa (40) eta Sporting Exchange Ltd (41) kasuetan, Auzitegiak Internet bidez 
eskeinitako jokoetan jarduera ez zilegietatik babestu beharra azpimarratzen du 
Estatuek inposatutako baldintzak proportziozkoak direnentz adierazteko. Edozein kasu-
tan Ladbrokes Betting & Gaming Ltd (42) sentenzian benetako iruzurra dagoela justifi-
katzeko betekizuna galdatzen du, on line jokoarekiko Estatuen artean egon daitezkeen 
arauzko hesiak suntsitzeko asmoa duela erakutsiz.

Dansk Automat Brancheforening kasuan ebazten duenean, jokoen gaineko tribu-
tuetan dagoen tratamendu ezberdinari dagokionez Estatu laguntza bat dagoenentz 
adieraztean hesi horiek suntsitzeko bidean darraien azalduko du Justizia Auzitegiak. 

V. Ondorioak

Laburbilduz, bide telematikoen bitartez garatzen diren jokoek gero eta garrantzia 
ekonomiko handiagoa dute. Garrantzia ekonomiko hau buruan edukita, eta balizko arra-
zoi ezberdinak direla medio, Estatuak ordurarte Autonomia Erkidegoei lagatutako jo-
koaren gaineko eskuduntza material eta tributuzkoak berreskuratu egin ditu, tributuak 

 (37) EAEko legedia online soilik euskal herritarrei aplika dakieke.

 (38) 2003ko Azaroaren 6ko sententzia (C-243/01).

 (39) 2007ko martxoaren 6ko sententzia (C-338/04, 359/04 y 360/04).

 (40) Santa Casa, 2009ko irailaren 8ko sententzia (C-42/07).

 (41) Sporting Exchange Ltd, 2010ko ekainaren 3ko sententzia (C-203/08).

 (42) Ladbrokes Betting & Gaming Ltd., ekainaren 3ko sententzia, 2010 (C-258/08).

ezartzeko beharrezkoak diren justizia printzipioak eta jokoaren gaineko tributuek ezin-
bestekoa duten sistematizazioa alde batera utziz. 

Sortutako araudi berriak, aurrekoa bakundu eta argitu beharrean, arazo gehiago 
sortu ditzake, justifikatu ezineko Estatu laguntzatzat jotzen bada behintzat lizentzia edo 
eta kanal ezberdinen araberako karga tasa desberdinak ezartzea. Zentzu honetan, 
orain arte Estatu eta Autonomi Erkidego mailan gertatu ez dena, hots, desiragarri den 
sistematizazioa, tributu justizia printzipioen aplikazioa, ... agian Europatik dator, Justizia 
Auzitegiak ezarritako jurisprudentziaren bitartez. Galdera hauen erantzuna denborak 
emango digu, hemendik gutxira argitaratuko den Justizia Auzitegiaren Dansk Automat 
Brancheforening sententziak.

Trabajo recibido el 20 de septiembre de 2014.

Aceptado por el Consejo de Redacción el 10 de octubre de 2014.

LABURPENA: Maitzaren 27ko13/2011 Legeak, Estatuari Estatu mailan garatutako on 
line jokoen eskuduntza emateaz gain, hauek kargatzen dituen zerga berri bat, Joko Jardue-
ren gaineko Zerga, sortzen du. Zerga honen ituntzearen arira, artikulu honek Estatuaren be-
rreskuduntza prozesua, tributu ikuspuntutik honek duen esanahia eta sortu ditzakeen ara-
zoak aztertzen dira artikulu honetan.

HITZ GAKOAK: Jokoa. Ekonomi Ituna. Jokoaren gaineko tributuak.
ECONLIT: K340, K390, H210

RESUMEN: La Ley 13/2011, de 27 de mayo, además de atribuir al Estado la compe-
tencia sobre los juegos on line, crea un nuevo impuesto que los grava, el Impuesto sobre 
actividades de juego. En este artículo se analizan el proceso competencial del Estado para 
pactar dicho impuesto, su significado desde la perspectiva tributaria y los problemas que 
pueda causar.

PALABRAS CLAVE: Juego. Concierto Económico. Tributos sobre el juego.
ECONLIT: K340, K390, H210

ABSTRACT: Act 13/2011 of May 27th besides conferring the State with the power 
of on line gambling, it creates a new tax upon them, the tax on gambling activities. In this 
article we analyze the process of conferral of powers by the State to agree on that tax, its 
meaning from the taxation point of view and the problems that might cause.

ECONLIT: K340, K390, H210


